
Bophelo bo tlokotsing-Busa
Nthabeleng Seitlheko

Labone, 6- 12 Phupjane 2024

Moetapele oa Ntlo 
ea Bakhethoa 
Justice Nth-
omeng Maja-

ra, o supile hore makala a 
sebetsanang le litaba tsa ho 
nyollela baoki ba sebetsang 
ka maloting litsiane a fihle-
tse tumello ea hore ho khut-
leloe ho bahlanka ba joalo 
ho fihlela tharollo ea mo-
shoelella. Sena u se hlalos-
itse ha teka khatelopele 
litabeng tsa boipelaetso ba 
baoki ba sebetsang litsing 
tsa bophelo ka lithabeng, ka 
la 4 Phupjane monongoaha.

O tiisitse hore khatelopele 
e teng hobane makala a ne 
a kopane ka bohlanka ho 
shebisana mekhoa e fapa-
kaneng ea ho feta tabeng 
ena, a bontša karabo e sa 
fella hobane a sa nka tlale-
ho matsohong a hae ho 
latela tšebetso e ntseng e 
etsoa. A re ho tlo khutleloa 
ho bahlanka ba angoang ke 
maemo ana ho shebisana 
e le ho fihlela tharollo ea 
moshoelella ho baleha hore 
taba e tšoanang e se ke ea 
ipheta. 

 Mokhethoa oa Qacha’s 
Nek Mohlalobi Busa, o 
hlalositse a ile a kenya tšis-
inyo e potlakileng ea hore 
baoki ba boipelaetsong bek-

eng tse tharo tse fetileng, 
‘me tšepiso ea e-ba hore 
taba eo e tla be e sebelitsoe 
ka nako e khutšoanyane 
empa le kajeno ha ho bo-
nahale nko ho tsoa lemina. 
O itse sechaba se angoe 
hampe ke boemo bona 
kaha litšebeletso tsa boph-
elo e le tse thekeselang, ka 
hona o etsa boipiletso ba 
hore taba ena e akofeloe 
hobane bophelo ba secha-
ba bo tlokotsing.

Boipelaetso bona bo 
neng bo qale ka khoeli ea 
Motšeanong monongoa-
ha, bo tsoetsepele literek-
eng tsa Mokhotlong le Qa-
cha’s Nek, moo baoki ba 
leng seboko ka litsiane tsa 
bona tseo ba lokelang ho 
li lefshoa ha ba sebetsa li-
bakeng tse ka lithabeng. E 
mong oa basebeletsi ba tsa 
bophelo motseng ‘Malieme-
lo Khanare, oa Setereke sa 
Mokhotlong, puisanong ka 

mohala le koranta o supile 
hore baoki ba ntse ba hu-
lanya maoto tšebetsong ea 
bona, hoo ba sa feng bakuli 
litlhare tsa bophelo bohle.

 O re ho bohloko ho bona 
bakuli ba sa fumane litlhare 
tseo ba li tšepahallang ebe 
motho e mong o ikhethela 
ho se mo fe. O re Lekala la 
Bophelo le tlameha ho seb-
etsana le taba ena ka matla 
ho namolela Basotho, kaha 
ho na le bakuli ba bahlano 

ba khutlileng setsing ba sa 
atleha ho bona ngaka ka 
lebaka la boipelaetso bona, 
‘me ba bang ba tloha libak-
eng tse hole hoo ho iphu-
mana ba khutletse setsing e 
tlo ba bothata.

 O phethetse ka hore 
ekare baoki leha ba ipela-
etsa ba hopola boikarabel-
lo ba bona ba ho pholosa 
bophelo ba sechaba e seng 
ho kenya letsoho temalong 
ea sona.

Ngoan’e motona

Bana ha ba hlahe 
ho latela litabata-
belo tsa batsoali, 
re fuoa feela, ‘me 

re lokela ho amohela fee-
la. Empa ha bana ba se ba 
le teng re ba arola ho ea 
ka boleng ba bona. Kholi-
so ea ngoana e motona le 
e motšehali ea fapakana, 
ngoana oa moshanyana o 
holisoa ka lipolelo tsa Ses-
otho tse kang; "bitla la ngo-

an’e motona le kathoko ho 
tsela le monna ke nku h’a 
lle’’, ‘moho le tse ling tse 
tšoanang le tsona, ‘me ebe 
ngoana o hola a thatafalloa 
ke ho lla kapa ho pepesa 
maikutlo a hae. Taba ena 
e iponahatsa ha bana ba 
bashanyana ba sa tlalehe 
litaba tsa bompoli tse et-
sahalang libakeng tseo ba 
phelang ho tsona.

Ngoan’a moshanyana ho 

tloha a hlahile a utloa lip-
olelo tsena tse etsang hore 
a thatafale pelo hofihlela a 
ba boemong ba hore a ikut-
loe a sa tšoanele ho tlaleha 
kapa ho lla h’a na le matha-
ta hobane hoo ke sesupo 
sa hore joale ke monna ka 
tieo. Ba ee ba hole joalo ba 
pata maikutlo hoo ba eeng 
ba pate le ha ba hlaheloa ke 
lintho tse bohloko joalo ka 
tlhekefetso, ekaba likolong, 
ka malapeng, mesebetsing 
kapa kae le kae, ebe ba 
bolokile tlhekefetso eo e le 
lekunutu la bona hobane 
ha ba batle ho lahleheloa 
ke seriti sa bonna ho latela 
kamoo ba bonang litaba ka 
teng.

Batho ba batona ha ba 
le lilemong tsa ho theha le 
ho holisa malapa a bona 
ba kopana le sebatahali sa 
ho iphumana eka ba tlame-
ha ho khotsofatsa batho ka 
liqeto tseo ba lokelang ho li 
nka. Batho bao ba ba ratang 
ba ba tseka, hangata ba ee 
ba iphumane ba tsekoa ke 
’m’e, likhaitseli le molekane. 
Banna ha ba lokele ho 
khetha hore ba ratang mang 
lipakeng tsa batho bana ba 
bararo hobane ka boraro ba 
bona b’a ba rata ebile b’a ba 
hloka leha e le ka mabaka 
a fapakaneng. Pherekano 

ena e bakeloang banna e 
thefula le ho theola seriti sa 
malapa le naha ka kakaret-
so, e baka lintoa tse sa hlo-
kahaleng tseo ka nako tse 
ling li be li ee litlolong tsa 
molao tseo hamorao li isang 
ba bang ntloana-tšoana, li-
petlele kapa mabitleng.

Ha morao h’a fumana 
liqholotso tse moimelang a 
be a keneloa ke ho sithabe-
la maikutlo kapa ho lahlehe-
loa ke kelello. Re ka ithuta 
hore batho ba batona han-
gata ba hlahella linthong tse 
bontšang hore ba pata mai-
kutlo a bona ha ba khenne 
kapa ba halefile, tse kang 
tai le lithetefatsi kapa lit-
lolong tsa molao. Hamorao 
‘ona mahlatsipa ao ba feto-

ha bahlekefetsi. 
Erekaha batho bana ba 

batona ba sa phutholohe ho 
beha boima kapa mathata a 
bona pooaneng, maemong 
a mang ba fetoha makholoa 
kapa makhoba a tai ka leba-
ka la ho apareloa ke lihlong 
ha ba lokela ho pepesetsa 
ba malapa. Taba ena ha e 
ame feela karolong ea tšeb-
etso, e ama le likarolo tse 
ling tse ngata tsa bophelo. 

Mohlomong ha ho ka 
ha ba le phetoho e itseng 
e rutang ngoan’e motona 
hore puisano ke taba ea 
bohlokoa re ka iphumana 
re thefutse sekhahla sa ho 
nyoloha ha litlolo tsa molao.

Mother’s Touch

‘Muso o tsetela litholoaneng
Labone, 6- 12 Phupjane 2024

Nthabeleng Seitlheko

Naha ea Lesotho 
e lokela ho ken-
ya tšebetsong 
merero eohle 

e meholo e entse boithu-
to litabeng tsa tikoloho ho 
baleha har’a tse ling litletle-
bo tse ngata tsa sechaba 
tse ka sitisang boteng ba 
merero kahar’a metse. Tse-
na li boletsoe ke Setsebi 
sa Paballo ea Tikoholo le 
Polokeho ea eona, Mathoka 
Khaile, puisanong le Koran-
ta ka la 4 Phupjane monon-
goaha.

 O re polokeho le paballo 
ea tikoloho ke boikarabel-
lo ba batho bohle haholo 
sechaba se phelang libak-
eng tseo merero e il’o ho 
ba ho tsona, ho baballa li-
hloliloeng li ea bolokeha e 
le hore sechaba se sala se 
ntse se phela ka litloaelo 
tsa sona. A re hoa nepahala 
hore litsebi li etse liphuputso 
tse tla thusa hore tsoelopele 
e be teng kahar’a sechaba 
ho sa hatikeloe litokelo tsa 
sona litabeng tsa tikoholo 
eo ba phelang ho eona.

Khaile o re mosebetsi 
oa hae ke ho bona hore 
mesebetsi eohle e etsoang 

ke ‘muso ha e ame sechaba 
hampe, ‘me ba etsa seo ba 
ipapisitse le melao ea Leso-
tho litabeng tsa tikoloho le 
polokeho ea sechaba ‘moho 
le litumellano tsa machaba 
tseo naha ea Lesotho e ip-
apisang le tsona. O re sena 
se ba thusa ho ela hloko 

litaba tsa sechaba le litlhoko 
tsa sona.

 A bontša ha hona joale 

‘muso ka morero oa CAFI, 
o tlo aha lipolasi tse 15 tsa 
temo ea lifate tsa litholoa-
na, empa pele tšebetso eo 
e qala mosebetsi oa bona 
ke ho hlahloba sebaka seo 
morero o tla ba ho sona 
hore na ke lintho life tse ka 
behang sechaba tlokotsing. 

Hape a re ba tlo hlahloba le 
hore litloaelo tsa sechaba 
ha li fetoloe, ba boele ba 

fane ka thuto bathong ba 
ka lakatsang ho kena mo-
futeng ona oa temo hore ba 
sireletsehe haholo basali le 
banana. 

O re kamora ho etsa liph-
uputso ba tl’o etsa bonnete 
ba hore ba sebetsa ba ipa-
pisitse le tokomane e joa-

lo. A bontša bohlokoa ba 
boithuto bo le molemo ho-
bane ha ho sa etsoe joalo 

ho ka hatikeloa litokelo tsa 
sechaba kapa ha sisinngoa 
metheo ea bophelo ba sech-
aba joaloka ho lema holima 
mabitla. Ka hona a re ha ho 
bile le liphuputso le sechaba 
se fuoe thuto lintho tsohle li 
tla nolofala kaha bohle ba 
tla ba ntsoeleng.

Mistakes, a necessary evil

Teboho Matjeka

We get so broken and shut-
tered once we realise we 
have made a mistake more 
so if that mistake can go 
public. The question should 
be why do we feel so pres-
sured to always be perfect, 
to never show vulnerability 
and fallibility. Whenever we 
go around with a notion of 
perfection we are putting 
those looking up to us un-
der pressure of thinking a 

person at a certain level of 
life or social status doesn't 
make mistakes or is not ex-
pected to make mistakes, 
we deny the people the op-
portunity to learn the reality 
of life, we only give them the 
side we want them to see. 
The sad part is, because we 
go around with a perfection 
note around our necks we 
begin to believe it, we in-
ternalise it and want to act 

it out, it makes us think we 
are perfect; we can't make 
mistakes, we are better 
than others. We don't take 
corrections or pieces of ad-
vice from anyone. If it takes 
mistakes to be humble and 
human let it be, mistakes 
are a very necessary evil 
because if we don't make 
them or seem not to have 
them arrogance will 
definitely kill us.

TSA KEREKETSA KEREKE

Bahalaleli har’a Beke
10   Phupjane         Bardo   

11   Phupjane         Herebald	

12   Phupjane         Cominus	  

13   Phupjane         Rambert

14   Phupjane         Nennus	

15     Phupjane       Vitus

Genese 3,9-15.
Pesalema 129

Ba-Korinthe 4,13-5,1
Mareka 3,20-35

Ho na le nako bophelong ba hau eo ka eona o tla fumana ho le 
thata ho amohela pholoho, ho hola moeeng oa Kriste, ho kopana 
le liqholotso tse sitisang makhabane a hao a moea, ehlile nako e 
joalo e teng ea ho thula thaba ka phatla.
Lipalo tsa kajeno li fana ka mehlala e metle ea lintho tse ka 
emang pholoho ea motho pele, Bukeng ea Genese Eva o fetoha 
lejoe la khopiso pholohong ea Adama eo a mo tšepileng hobane 
a mo fuoe ke Morena Molimo empa eena a mo eka. Kamor'a ho 
oela sebeng sa ho ja tholoana sa sefate seo ba sa lumelloang 
ho e ja, o hlokometse phoso ea hae eaba ho qhekella Adama 
ho oela sebeng se tšoanang. Thuto e fumanoang mona ke hore 
molekane oa hau a ka fetoha tšitiso ea pholoho ea hau, ka hona 
lokisang esale joale hore u se be khopiso ho molekane oa hau. 
(Ba-Roma 14:13)
Moapostola Paulosi Thutong ea Bobeli o hlalosa hore ho hloka 
phehello e ka ba e ‘ngoe ea lintho tse sitisang motho ho fumana 
pholoho, haholo phehello ea tumelo le tšepo tse thusang kholo 
ea moea. Morena Jesu Kriste le eena o re khothaletsa ho lula re 
falimehile kamehla e se re ra kena molekong, hobane moea ke 
‘nete o mafolofolo empa nama eona ea fokola. (Matheus 26:41) 
Leseli leo le le fumanang thutong ena ke hore u ka ba lejoe la 
khopiso pholohong ea hau, ka hona khothaletso ke hore le loane 
ntoa e molemo hobane “le hoja boleng bo kantle bo bola empa bo 
kahare bo nchafatsoa letsatsi le letsatsi.” (2 Ba-Korinthe 4:18), 
ebile se le emetseng qetellong se molemo.
Evangeling lejoe la khopiso e ka ba batho ba etseletsang ba 
bang joalokaha Kriste a ile a qosoa ka hore o leleka bademona 
ka morena oa bona e leng Belzebule. Sena se bolela hore o ne 
a qosoa ka ho etsa tsohle ka lebitso la moea o litšila, ka hona 
bohle ba khahlanong le mosebetsi oa Morena Molimo; ofe kapa 
ofe, ba lokela ho itlhahloba. Joalokaha Kriste a bolela ha ho ntlo 
e arohaneng likoto e ka emang; ha u le Mokriste u re ua Molimo u 
lokela ho se be khahlanong le eena. Ha ho motho ea ka sebelet-
sang marena a mabeli ho hang ka hona u lokela ho etsa khetho.
Maemo a mang moo re ka bonang tšitiso ke ka malapeng moo 
setho se seng se ka sitisang tse ling, mohlala ke ha ngoana a 
lakatsa ho kena Kereke Sontaha se seng le se seng. Batsoali ka 
lebaka la mokhathala ebe ha ba tsotelle ngoana ho hang, taba 
ena e ka bolaea bophelo ba ngoana ba moea haholo. Batsoali 
bohle ba sa nkeng boikarabello ba ho holisa bana ba bona tša-
bong le leratong la Morena Molimo, ke majoe a khopiso pholo-
hong ea bona.
Bana b’eso molaetsa oa kajeno o hlakile haholo ebile o hloka 
motho ea itekolang a tlohele a supa batho ba bang. U ntse u ka 
ba khopiso kapa tšitiso pholohong ea hao le kholong ea bophelo 
ba moea. Molekane oa hao le eena a ka kenya letsoho, ‘moho 
le lelapa, basebetsi ‘moho kapa motho e mong le e mong eo u 
kopanang le eena bophelong ba hao.
Ka hona ke fana ke keletso ena ho lona; “Lulang le falimehileng 
kamehla e le hore le se kene molekong; moea o mafolofolo empa 
nama ea fokola.” (Matheus 26:41)

Tšitiso ea pholoho

Labone, 6- 12 Phupjane 2024

Kopano ke matla

Kamphani ea Ma-
zenod e amohe-
tse Mookame-
li-Kakaretso e 

mocha e leng Fr. Koenane 
Steven Molefi OMI ea lut-
seng Naheng ea Botswana 
nako e telele. Tsena li etsa-
hetse hona Mazenod, ka la 
3 Phupjane monongoaha.

Fr. Katase Paul Katase 
OMI joaloka Molula-Setulo 
oa Boto o fetisitse mantsoe 
a teboho ho tsoa ho Ra-
maoblata Lesotho ho Fr. Au-
gustine Khakhane OMI ea 
sebelitseng ka boitelo bohle 
maemong a thata. O itse o 
fetile kahar’a liqholotso tse 
ngata tse akhang ho cha 
ha moaho, ka hona o loke-
loa ke phomolo e se re a 
iphumana a se a oele fatše. 
A re Ramaoblata o lebohile 
Fr. Molefi ea amohetseng 
thomo ena e ncha, ebile o 
na le tšepo e tiileng ea hore 
o tla sebetsa hantle kaha a 
se mocha haholo litabeng 
tse amanang le khoebo. 
A mo kopela tšebelisano 
‘moho e mofuthu ho baseb-
etsi joalokaha ba entse 
ho ba bang, ‘me a boela a 
bontša hore bohle ba tšepa-
hale hobane botšepehi ke 
ntho ea bohlokoa haholo 

tšebetsong. A re Fr. Mole-
fi ha e tl’o ba lepolesa le 
lisang metsamao ea batho, 
ka hona motho ka mong a 
etse mosebetsi oa hae ka 
tšoanelo.

Fr. Augustine Khakhane 
OMI o bontšitse hore o fi-
hlile kahar’a Kamphani ka 
selemo sa 2011, ‘me ea 
e-ba Mookameli-Kakaretso 
ka selemo sa 2018 moo a 
ileng a feta har’a mathata a 
mangata haholo a akhang 
seoa sa COVID-19 moo 
likamphani tse ngata li ileng 

tsa koaloa. A leboha bohle 
ka tšebelisano ‘moho e 
mofuthu le ho mo amohela 
kaha ho se motho ea hlo-
kang mefokolo. A qetella ka 
ho kopela Mookameli-Ka-
karetso e mocha tšebeli-
sano ‘moho e mofuthu, a 
boela a ipiletsa ho bohle ho 
tlohela litloaelo tsa khale.

Mookameli-Kakaretso e 
mocha Fr. Koenane Steven 
Molefi OMI o qalile ka ho 
bontša hore ha ho letho le 
lecha leo a tlang ka lona, 
empa o tlo tsamaea lit-
seleng tsa ba tlileng pele ho 
eena. A leboha Bookameli 
ba Kopano ka thomo ‘moho 
le Fr. Khakhane eo ba tlo 
sebetsa ‘moho le eena. A 
re lintho tseo a li nkang li le 
bohlokoa haholo ke tšebe-
lisano ‘moho (Corporation) 
hobane Sesotho se re ko-
pano ke matla, khoebisano 
(Entrepreneurship) lipakeng 
tsa basebetsi molemong oa 
kholo ea Kamphani ‘moho 
le ho tsamaisana ka ho 
tšoarana ka qola ea kobo 
(Collective co-operation). 
A kopa bohle ho rapela 
khafetsa e le ho hlola mele-
ko eohle e teng e sitisang 
Kamphani ho hola. A pheth-
ela ka ho bolela makhabane 
a mararo a tla thusa bohle e 
leng tumelo, tšepo le lerato 
la mosebetsi.

E tobane le tau
Tšeliso Thakholi

Tšeliso Thakholi

E tšoara PLMC matsoho

Nyeoe e ntseng e 
tsoelapele lipa-
keng tsa sehlo-
pha sa Manon-

yane le Liphakoe, e tlalehoa 
ke Raliphatlalatso oa Komiti 
e Kholo e Tsamaisang Lipa-
pali tsa Liki(PLMC), Mongh-

ali Bokang Phasumane e ba 
tšoere matsoho bakeng sa 
phano ea likhau le meput-
so ea selemo sa lipapali se 
qetang ho fela ea   lihlopha 
tse kholo tsa Premier.

Ho ea ka Phasumane 
nyeoe ena ke eo Manonya-
ne e neng e ile ea e hlahle-
la Lekhotleng le Leholo la 
Lipapali(DISPRCO) moo e 
neng e lla ka hore Liphakoe 
e ile ea sebelisa sebapali 

seo e seng sa eona, papal-
ing ea ho qetela ea liki moo 
e neng  e hlole ka 2-0. O 
re Lekhotla le ile la fumana 
Liphakoe e le molato ‘me la 
fa Manonyane 3 points le 3 
goals.

Ke ha Liphakoe e bontša 
e sa khotsofala kahlolelo e 
fuoeng Manonyane, eba e 
fetela Lekhotleng le ka holi-
mo, moo nyeoe ena e tlang 
ho tsoelapele ka Labone la 

la 6 Phupjane 2024. E bang 
Liphakoe e ntse e sa khot-
sofala e tla boela e fetela 
lekhotleng la machaba la 
CAF le FIFA. Ha tsena li 
ka etsahala tsohle li tlabe li 
ntse li eme ho fihlela Lipha-
koe e amohela kahlolo.

Phasumane o bontša 
hore nyeoe ena e emisitse 
tsohle kaha bane ba lokela 
ho kopana le mofani ho lula 
fatše le ho buisana le eena 

bakeng sa ho nchafatsa 
konteraka, ho nehelana ka 
lihlopha tse theohetseng 
mokhahlelong o ka tlaase 
oa A Division ho Komiti e 
Tsamaisang Lipapali tsa Liki 
ea A Division(ADMACO) 
le ho amohela ka molao 
tse ncha e leng Majantja le 
Mzamane. A re boemo bona 
bo ka ‘na ba boela ba ama 
ho qala ha selemo se secha 
sa lipapali sa 2024/2025.

Bothata bo boholo ba 
nyeoe ena ke hore kamora  
hore Manonyane e abeloe 
li-point le li-goal e ile ea  
nyollela maemong a bo-13 
lokong, haene e le boemong 
ba bo-15 ‘me e lokela ho 
theohela liking e ka tlaase 
ea A Division le Naughty 
Boys e seng e ntse e tsoile 
ka kotloloho. Ha joale bo-
emong bo katlaase ba liki 
ke Ace Maseru boemong ba 
bo-14, ha boemong ba bo-
15 e le CCX. Ka qetellong 
ke Naughty Boys boemong 
ba bo-16. Ha Manonyane e 
ka hlola nyeoe ena e tlabe 
e phonyolohile selepe empa 
ha e ka e hlola e tlilo theoha 
le Naughty Boys.

Ho sa le joalo, PLMC e 
tlalehoa e tlilo ntša phafa 
moraheng ho shapa Matla-
ma le Bantu kamora hore 
batšehetsi ba lihlopha tse-
na ba tsoe taolong, ka ho 
hlasela baletsaphala lipa-
paling tsa tsona tsa ho qete-
la tsa liki tse bileng Moha-
le’s Hoek le Bambatha.

Sehlopha sa Naha 
sa Papali ea Bolo 
ea Maoto, Li-
kuena se tobane 

le papali e matla khahla-
nong le Warriors ea Naha 
ea Zimbabwe, lipapaling 
tsa ho phunyeletsa ho ea 
litlholisanong tsa Mohope 
oa Lefatše tse tlil’o tšoaroa 
lekhetlo la pele linaheng tse 
tharo e leng Canada, Mex-
ico le USA ka selemo sa 
2026.

Likuena e tl’o amohela 
Warriors Lebaleng la Orlan-
do Stadium, Afrika Boroa ka 
Labohlano la la 7 Phupjane 
2024, ‘me e tla be e le pa-
pali ea pele eo Likuena e 
tlang ho e bapala leetong la 
eona la pele la lipapali tsa 
Mokhahlelo oa C, le kenye-
letsang Linaha tse kang Ni-
geria, Afrika Boroa, Benin, 
Rwanda le Zimbabwe. Pa-
pali e hlahlamang e tla ba-

pala le Wasps ea Rwanda 
Lebaleng la Moses Mabhida 
Stadium ka Labobeli la la 11 
Phupjane monongoaha.

Likuena e-ea papaling ea 
mafelo a beke e bapetse li-
papali tse ‘maloa tsa mach-
aba tsa setsoalle. Ka la 6 
Pherekhong monongoaha 
e ile ea bapala le Naha ea 
Mozambique moo e ileng 
ea shapuoa 2-0. Ka eona 
khoeli e tšoanang ea ba-
pala mokhekhetho oa 0-0 
le Afrika Boroa. Ka la 21 
Tlhakubele ea boela ea ba-
pala lipapali tse peli le Naha 
ea Ethiopia moo papaling 
ea pele e ileng ea hlola Ethi-
opia 2-1, ha e hlahlamang e 
ile ea hloloa 2-1.

 E phethetse lipapali tsa 
setsoalle ka ho ikotlolla ka 
Namibia ka seahlolo sa 1-1, 
papaling e tlalehoang Likue-
na e ne e bapala ka makha-
the a maholo. Mokoetlisi 
oa Likuena, Lesley Notši o 
thoholelitse tsela e ntle eo 
sehlopha se bapetseng ka 
teng. A re o na le tšepo e 
kholo ea hore ba tl’o seb-

etsa hantle lipapaling tsena 
tsa ho phunyeletsa.

Libapali tse il’o bapala le 
Warriors le Wasps ke tse 
latelang; Lithibathibane 
ke moetapele oa sehlo-
pha Sekhoane Moerane, 
Ntsane Molise le Tankiso 
Chaba, moleng o kamorao 
ke Thabang Malane, Motete 
Mohai, Thabo Matšoele, 

Kopano Tseka, Retha-
bile Rasethuntša, Retha-
bile Mokokoane, Mokhele 
Molise le Katleho Koeana, 
Mpeng ea lebala ke Lehlo-
honolo Matsau, Lisema Leb-
okollane, Thabo Lesaoana, 
Tšepo Toloane, Lehlohono-
lo Fothoane, Tšepang Se-
fali, Tumelo Khutlang, 
Tshwarelo Bereng le Jane 

Thabantšo. Bahlaba-lintlha 
ke Lemohang Lintša le Te-
boho Masuoane. Ho boetse 
ho na le libapali tse ncha 
kahare ho sehlopha tse 
kang Thabo Makhele le Fusi 
Matlajoe. Ho tla boela ho 
e-ba le libapali tse bapalang 
kantle ho naha tse tlang ho 
kenella sehlopheng sena sa 
naha.

Ba leqe ho bapala Chess
Tšeliso Thakholi

Ba kiba-kiba ka likhau
Tšeliso Thakholi

Labone, 6- 12 Phupjane 2024

Khalala ea papali 
ea Chess e bile e 
le mothehi oa se-
kolo sa maemo a 

holimo sa papali ena, Naleli 
McPherson o re basali ha se 
batho ba nang le thahasello 
e kholo papaling ea Chess 
kaha ba lumela hore ke ea 
batho ba bohlale feela, athe 
ha ho joalo e ntse e le papali 
e ka bapaloang ke mosali e 
mong le e mong ho sa she-
joa maemo a hae a thuto.

H’a bua le Koranta ea Mo-
eletsi oa Basotho khalala 
ea Chess McPherson o re 
tumelo ena ea hore Chess 
e bapaloa feela ke basali 
kapa banana ba bohlale ba 
bileng ba rutehileng le ho 

tseba haholo Lithuto tsa Li-
palo e fokolitse haholo-holo 
lipalo tsa basali ba bapalang 
Chess. “Boholo banana ba 
e bapala ha ba le likolong, 
empa ha ba qeta Likolong 
tse phahameng le tse kholo 
ba se ba le leqe ho e bapa-
la.” A rialo.

O re sesosa se etsang 
hore lipalo tsa basali li theo-
he haholo ke ho hloka tše-
hetso ho ba ha ho na letho 
leo ba le fumanang, ‘me 
ho kenela litlholisano kan-
tle kapa kahare ho naha 
litšenyehelo ke tsa bona. 
“Ke ka lebaka lena ha ba-
nana ba ntse ba hola ba 
tlamehang ho tsepamisa 
maikutlo a bona linthong 
tseo ba ntseng ba li etsa 
bakeng sa bokamoso ba 
bona.” O boletse joalo.

O re sesosa se seng sa 
basali le banana ho ba le-
sisitheho ke hobane hang 
ha ba qala ba e-ba le mala-
pa, boikarabello ba bona bo 
se bo e-ba bongata haholo 
hoo ba seng ba sitoa ho ba 
le nako e ngata ea ho bapa-
la. A tiisa hore ha ho bobebe 
ho basali ho itahlela ka se-
totsoana papaling ea Chess 
hobane ba jara litšenyehelo 
tsohle le boikarabello bo se 
bo phahame haholo.

A bont’sa hore papali ea 
Chess e hloka boikoetliso 
bo matla kaha e batla hore 
motho a ithute hore na ba-
tho bao a bapalang le bona 
ba bapala joang. A re e 
boetse e hloka nako e nga-
ta “empa ntho e ‘ngoe le e 
‘ngoe e khannoa ke lerato 
la motho. Motho o hloka ho 
sebetsa ka thata hore a tse-
be ho bapala Chess.”

A qetella ka ho ipiletsa 
ho basali le banana ho ba-
pala papali ena kaha e le 
bohlokoa hobane e ruta 
motho ho tsepamisa mai-
kutlo linthong tseo a li et-
sang, e’a hlabolla le ho 
thusa bana ba sekolo ho 
ipabola lithutong tsa lipalo. 
“Re le bakoetlisi ba papali 
ena re tšoenngoa haholo ke 
ho bona lipalo tse fokolang 
haholo tsa banana le basa-
li papisong le tsa banna le 
bashanyana.

Ho ea ka e mong oa batsa-
maisi ba papali ea Chess, 
Monghali Tlhoriso Morien-
yane o tiisitse hore basali le 
banana ba leqe ho bapala 
papali ea Chess. “Re ntse 
re leka ho ba botsa hore 
na bothata ke bofe, empa 
boholo ba re fa mabaka a 
fapakaneng.” A re bona e le 
batsamaisi ba ntse ba etsa 
maoala ohle a ho hohela 
basali hore ba tle ba qetelle 
ba rata papali ea Chess. 

Sekolo sa koetli-
so ea lipapali sa 
Masianokeng se 
fane ka mango-

lo le likhau ho lihlopha tsa 
bolo ea maoto tsa ba lilemo 
li katlaase ho 15, tsa basha-
nyana le banana ba ipabo-
tseng selemong sa lipapali 
sa 2023/24, moketeng o 
neng o tšoaretsoe Holong 
ea Sekolo se Phahameng 
sa Masianokeng ka la 1 
Phupjane monongoaha.

‘Moko-taba oa mokete 
ona e ne e le ho leboha le 
ho lebohela libapali tsohle 
tsa sekolo, ka ho ipabola 
tšebetsong ea tsona lipapal-

ing tsa sekolo. Ho boetse ha 
tlotloa bahlokomeli ba seko-
lo, bafanai le President ea 
Masianokeng Sports Acad-
emy, Monghali Tlokotsi Nd-
lovu le bohle ba kentseng 
letsoho katlehisong ea se-
kolo selemong se tsoa feta 
sa lipapali.

Lithiba-thibane tse 
hloahloa tsa selemo sa 
2023/24 ka ho bashanya-
na e bile Liteboho Lesemo, 
ho banana ea e-ba Karabo 
Ntieane. Bobeli ba ile ba 
fuoa lengolo la boipabolo le 
mohope sebapali ka seng. 
Ka mokhoa o tšoanang ausi 
Ntalimeng Rabolinyane le 
abuti Thabo Monare ba ile 
ba itsamaela ka mehope e 
‘meli le lengolo, ka ho ba li-
bapali tse bapalang morao 

tse hloahloa.
Haele libapali tse hloahloa 

tse bapalang bohareng ba 
lebala tse ileng tsa abeloa 
likhau le mangolo ke Kha-
bele Seoli le ausi Litebo-
ho Tlhakola. Libapali tse 
bontšitseng boitšoaro bo 
botle kahare ho sekolo le ho 
lihlopha tsa bona e bile ausi 
Reabetsoe Pitikoe le abuti 
Tefo Thebane ba ileng ba 
fuoa mehope le mangolo a 
ba tlotlang.

Likhau tsa bahlaba-lint-
lha tsona li ile tsa nkoa ke 
Mohlomi Foulo le ‘Maba-
fokeng Moholei. Libapali 
tse khethoang ke libapali 
tse ling ka lebaka la papali 
ea tsona e ntle, e bile ausi 
Thato Sekoai le Katleho 
Tšosane. Athe libapali tse 

ileng tsa bonahala papali 
ea tsona e ntlafetse haho-
lo selemong sena, e bile 
Senate Makhobalo le Tha-
belo ‘Moleli. Kaofela bone 
bona bo ile ba fuoa mehope 
le mangolo. Ho boetse ha 
abeloa libapali tse 89 tse 
sebelitseng hantle mangolo 
a ba tlotlang.

Monghali Tlokotsi Ndlovu 
o thoholelitse bohle ba se-
belitseng ka thata, ‘me a ip-
iletsa ho libapali tse ling ho 
nka mohlala oo o motle. A re 
morero oa sekolo ha se ho 
bapala kahare ho naha fee-
la, empa le kantle ho naha 
e le ho holisa le matlafat-
sa talenta ea bana. A supa 
hore ba se ba bile ba e-na 
le setsoalle le linaha tsa 
Botswana, Afrika Boroa le 
Eswatini, ‘me ka la 17 Phu-
pu monongoaha ba tla be 
ba etetse Botswana ho ea 
bapala hona teng. A leboha 
bohle ba kentseng letsoho 
ka mekhoa e fapakaneng 
ho atlehisa mokete ona. A 
kopa bafani ho tsoelapele 
ho ba tšehetsa molemong 
oa ho otla litalenta tsa bana.

Lebitsong la LeFA, Mofu-
mahali Joalane Dongoane 
o thoholelitse le ho leboha 
Monghali Ndlovu ka katleho 
ea mosebetsi oa hae o mo-
tle oa ho otla bana. “Motho 
haele mokoetlisi ke motsoa-
li, ‘me kea tšepa hore Ma-
sianokeng ha e ntse e hola 
tjena, re tla bona ho se ho 
e-na le sehlopha se keneng 
liking ea basali.” O boletse 
joalo a bile a phethela ka ho 
ipiletsa ho libapali ho hola 
ba bapala ‘moho kaha seo 
se tla holisa talenta ea tso-
na.




